
Ад інтэрнацыянальных адзінак парэміялагічнага фонду беларускай 
мовы трэба адрозніваць т. зв. універсальныя адзінкі [1], якія ў сучаснай па- 
рэміялогіі разумеюцца вельмі неадназначна: ад лагічна-семантычных тыпаў 
парэмій да асобных прыказкавых адзінак, што фіксуюцца ў розных мовах. 
Універсальныя адзінкі парэміялагічнага фонду беларускай мовы ніколі спе- 
цыяльна не даследаваліся, хоць паходжанне і ўжыванне ў іншых мовах тых 
прыказак, што функцыянуюць у беларускай мове, разглядаюцда ў дапамож- 
ніку “Парэміялогія як асобны раздел мовазнаўства” (2006) і ў даведніку “Эты- 
малагічны слоўнік прыказак” (2014) І.Я. Лепешава.

Мэта даследавання -  акрэсліць паняцце моўнай універсаліі ў дачыненні 
да парэміялагічнага фонду мовы і вызначыць асноўныя тыпы ўніверсаль- 
ных парэміялагічных адзінак у сучаснай беларускай літаратурнай мове.

Да ўніверсальных прыказак, на наш погляд, адносяцца адзінкі, якія 
(1) маюць прыказкавыя аналагі ў іншых мовах, не абумоўленыя моўным 
раством ці моўнымі кантактамі, (2) пабудаваныя па структурна-семантыч- 
ных прыказкавых мадэлях, што рэалізуюцца ў іншых мовах і не абумоўле- 
ныя моўным раством ці моўнымі кантактамі. Пры гэтым універсальныя пры- 
казкі могуць запазычвацца з адной мовы ў другую.

Універсальныя прыказкі, якія ўжываюцца ў беларускай мове, можна раз- 
межаваць паводле такіх крытэрыяў, як паходжанне (уласна беларускія, агуль- 
ныя з роднаснымі мовамі, запазычаныя з роднасных / няроднасных моў уні- 
версальныя прыказкі), фармальная тоеснасць іншамоўным прыказкавым ана- 
лагам (тоесныя / нятоесныя паводле граматычнай структуры і лексічнага скла
ду), наяўнасць варыянтаў (паводле лагічнай структуры, набору прадметных і 
вобразных кампанентаў), нацыянальна-культурная маркіраванасць (адметныя 
або не паводле ўнікальнасці прадметных і вобразных кампанентаў) і інш.

